
Gleðileg jól! 

Jólapistill skólastjóra 
 
Ágætu lesendur 
Nú líður senn að jólum og öll vitum við hvað jólin 
eru. Orðið jól vefst hins vegar fyrir mönnum og hefur 
lengi gert. Það hafa verið uppi margar kenningar 
sérfræðinga um merkingu orðsins. Sumum finnst 
það hljóma eins og orðið hjól og tengist þá því að 
árið er eins og hjól. Ef að það er rétt þá hljótum við 
að vera uppi á hjólinu núna og rennum okkur niður 
hinum megin eftir áramótin. Svo eru til sérfræðingar 
sem halda því fram að orðið jól hljómi svolítið eins 
og orðið öl. Menn hljóta því að telja að þau tengsl 
stafi af því að menn hafi skemmt sér og drukkið öl á 
þessum árstíma. Víst er um það að lengi hafa menn 
á norðurhveli jarðar fagnað á þessum árstíma vegna 
þess að nú styttist í að sólin fari aftur að hækka á 
lofti. Svo er augljóst að stutt er á milli orðsins sól og 
jól því að þar munar bara einum staf eða einu hljóði. 
Orðið er sterkt í vitund norrænna manna og ýmissa 
Evrópumanna því að þegar kristni heldur innreið 
sína þá halda þeir orðinu jól yfir þessa hátíð. Á 
ensku heitir hátíðin messa Krists eða Krists messa.  
Hvað sem merkingu orðins líður þá koma jólin og þá 
viljum við taka höndum saman og gleðjast hvert með 
öðru og gleðja hvert annað. Saman erum við í 
baráttu við myrkrið. Vopnin, ef svo má að orði 
komast, eru ljósin sem eru sett út í glugga, á svalir, í 
garða og á stræti borgarinnar. Fjölmiðlar hampa 
þeim sem lengst gengur í að skreyta hús sitt með 
ljósum. Mikilvægast er þó alltaf að okkur takist að 
vekja gleði í hjarta og kveikja ljós í myrku hugskoti.  
Óneitanlega hugsar maður til þess hvort ofgnótt 
ríkasta samfélags á jörðinni veiki möguleika á sannri 
gleði, á jólagleði. Gleði yfir því að eignast eitthvað 
sem maður hélt að maður myndi aldrei eignast. Ég 
man eftir rauðum brunabíl með risastórum tvöföldum 
hvítum stiga. Enn gleðst ég yfir tilfinningunni sem lifir 
í hjarta mér. Svo er það gleðin yfir því að hitta ein-
hvern sem maður hefur ekki hitt lengi eða að eiga 
notalega stundir með þeim sem manni þykir vænt 
um. 
Ef tími okkar fer of mikið í vinnu allt árið svo að lítið 
verður eftir fyrir samneyti fjölskyldna, foreldra og 

barna þá eru jólin kærkomin. Þá eru stóru brandajól 
alveg sérstaklega velkomin. Stóru brandajól eru þau 
jól þegar jóladag ber upp á mánudag. Nú er 
aðfangadagur á mánudegi og því fleiri frídagar í 
kringum jól en venja er. Eina kenningu heyrði ég enn 
um orðið jól en hún var sú að orðið væri upphrópun. 
Jól!  
Já, það eru að koma jól og það er mikilvægt að njóta 
þeirra í næði og hleypa friði og ljósi inn í hvert hjarta. 
Njótið aðventunnar og gleðileg jól. 
Ásgeir Beinteinsson 
skólastjóri Háteigsskóla 

Jólaljóð 
Núna eru komin jól 
þá þarf að klæða sig í kjól. 
Svo syngur maður í messu 
og lendir í hinu og þessu. 
Það er gaman að fá í skóinn 
og nú eru jólin búin. 

Steinunn Halla Halldórsdóttir, 3. bekk 

Tröllið sem stal gjöfunum 
Einu sinni var tröll sem 
hataði jólin út af því að 
hann fékk engar gjafir. En 
loks fékk hann nóg og stal 
öllum gjöfunum. En meðan 
hann var að því vöknuðu 
börnin í síðasta húsinu og 
þá hljóp hann og faldi sig 
inni í skáp. En þegar börnin 
sáu engar gjafir þá öskruðu 
þau og þá hljóp tröllið út úr 
skápnum og heim til sín. 
Þá vaknaði elsta barnið 
sem var 11 ára og sagði 
guði sé lof að þetta var bara draumur. 

Birgir Björn Ásgrímsson, 6. bekk 
 

Myndskreytingar 
Í þessum Háteigi sjá nemendur 1. bekkjar um 
myndskreytingarnar. Þær eru allflestar tengdar 
jólunum. 

Jólasaga 
Einu sinni var jólamaður sem var 
alltaf að kaupa á jólunum og hann 
var svo glaður þegar jólin komu. 
Einu sinni átti hann engan pening. 
Þá bað hann fólk um að lána sér 
aura. Þegar hann varð gamall þá 
hætti hann að kaupa þegar jólin 
komu. 

Sigurjón Ágúst Sveinsson, 3. bekk 

Bjartasta von Íslands 
Ég sit ein í heitum potti í sundlaug úti á landi. Ég er 
bara að slappa af og brosa framan í sólina þegar lítil 
fluga byrjar að fljúga í kringum mig. Ég glotti til 
hennar, halla mér aftur og lygni aftur augunum í 
smástund. Næst þegar ég opna augun sé ég 
fluguna vera að taka smá sundsprett við hliðina á 
mér. En mér bregður heldur þegar hún hættir að 
hreyfa útlimi sína til sundiðkunar. Ég horfi á 
aðgerðarlausan sundlaugarvörðinn og hneykslast á 
honum að geta ekki bjargað aumingja flugunni. Þá 
syndi ég heila 20 cm og stekk í áttina að flugunni 
með tilþrifum. Ég tek hana upp úr vatninu með 
mínum undurfögru lófum og syndi 10 cm að 
bakkanum. Ég legg hana á bakkann og endur-
lífgunin hefst. Ég byrja með hjartahnoðinu, en þegar 
ég ætla að blása lífi í fluguna fýkur hún bara í burtu! 
Þetta hefur verið heldur kröftugur blástur. Ég er búin 
að týna flugunni og ég er orðin þreytt á öllum 
lífgunartilraunum mínum og miklum sundsprettum. 
Svo ég dotta smá, en þegar ég vakna aftur flýgur 
fluga í kringum mig, sem er nákvæmlega eins og sú 
sem ég bjargaði. Ég hugsa með mér að enginn hefði 
getað bjargað þessu betur en ég. Ég er greinilega 
bjartasta von Íslands og ég er HETJA.       

Elín Metta Jensen, 7. bekk 
 

Heimsókn í Mjólkursamsöluna 
Hinn 12. nóvember fór þriðji bekkur í ferð til 
Mjólkursamsölunnar. Þar vorum við frædd um alls 
konar aðferðir bara fyrir eina litla mjólkurfernu. Svo 
fengum við að sjá töfrabrögð og fengum að vita að 
mjólkurbíllinn tekur 33.000 lítra og við tókum þátt í 
leik. Við áttum að giska hvað Dreitlar voru margir og 
við giskuðum 1020. Svo kom rútan að sækja okkur. 
Kær kveðja,   Þórhildur Bryndís Guðmundsdóttir, 3. bekk 

 

Hann 
Hann á hjólið, bólið og gólið. 
Hann á eldinn, fossinn og manninn. 
Hann er feiminn. gleyminn og dreyminn. 
Og hann er minn.           Jökull Máni Reynisson, 5. bekk 

Jólastelpan 
Einu sinni bjó fátæk stúlka sem átti 
fallega hálsfesti, fallegt armband 
og fallegan hring og eitt sinn týndi 
hún skartgripunum. Hún grét svo 
mikið að hún náði varla andanum. 
En svo fann hún skartgripina og 
það fór allt vel. 

Diljá Nanna Guðmundsdóttir, 3. bekk 

Ljóð í verkhring 
Á unglingastigi fara nemendur í verkhring einu sinni 
í viku. Í haust var ljóðagerð eitt af verkefnunum og 
þá urðu þessi fínu ljóð til: 
 
Ljóð án orða 
Þú telur þig finna ljóð án orða 
en ég gef til kynna 
            að í ljóð án orða 
þurfi nokkurn orðaforða. 

Salvör, Sunna, Harpa, Siggi og Vinh. 
Guð 
Guð er góður 
Búdda er feitur 
Allah er ágætur 
Guð er góður 

Þorsteinn, Rán, Oddný og Kolbrún 
Syndir 
Syndir hægt. 
Syndir hægt innan um perlur. 
Hann syndir í vatni. 

Ásrún, Berglind og Jón Axel. 
Ekkert 
Það er ekkert í tómri tunnu 
tíminn líður ekkert. 
Enginn fer í skólann á sunnudögum 
sama þó þeir séu einmana. 
Ekkert líf er án vináttu 
en Palli er einn í heiminum 
enda á hann sér ekkert líf. 
Hann er einmana. 

Vala B., Rúrik, Maríanna, Ari og Daníel. 
Loftið 
Loftið er gott 
Loftið er mitt 
Loftið er flott 
Loftið er þitt 
 
Tré 
Tré eru fín 
Tré eru sæt 
Tré eru mín 
Tré eru æt 
Járngerður, Valgerður og Thelma Rós. 

Jólasveinar 
Einu sinni voru jólasveinar. Þeir 
áttu heima uppi í fjöllum hjá Grýlu 
og Leppalúða. Nú voru að koma jól 
og fara þeir þá á sleðanum sínum í 
bæinn til þess að gefa góðum og 
stilltum börnum fallegar gjafir í 
skóinn.       
Kristófer Aron Hendriksson, 3. bekk 

Litla systir 
22. september fæddist litla systir. Hún er mjög sæt. 
Hún á sér rúm. Hún sefur mjög vel á nóttinni. Hún 
sefur líka á daginn. Hún þarf líka að súpa brjóst. Ég 
passa hana oft og mér þykir vænt 
um hana. Hún er minnst í 
fjölskyldunni okkar. 

Embla Dröfn Óðinsdóttir, 2. bekk 

Æfum jólalögin 
Þeir nemendur sem vilja, geta æft 
jólalögin með Huldu inni á sal á milli 
kl. 8 og 8:30 á morgnana. Nú eru 
bara tveir venjulegir skóladagar eftir 
og fimmtudaginn 20. desember 
þurfum við að standa okkur vel í 
söngnum við jólatréð. Þess vegna 
eru allir nemendur hvattir til að koma í 
salinn á mánudags- og þriðjudags-
morgun og æfa sig.  

Ég 
Hér er ég, 
stór og stórkostleg, 
sæt með kjark og æfi fótboltaspark. 
Þegar ég er stillt þá verður mamma tryllt. 
Þetta er gaman að vera alltaf saman. 

Móeiður Svala Magnúsdóttir, 5. bekk 

Minjasafn Reykjavíkur 
Við lögðum af stað klukkan hálftíu. Við fórum í 
strætó út í bæ. Við gengum í smástund. Konan 
sem tók á móti okkur hét Sigurborg. Þetta var 
svolítið lítið safn. Aðal minjagripurinn þar var rúst 
frá 871 ± 2 og var hugsanlega skáli barnabarns 
Ingólfs Arnarsonar. Svo voru líka axir, perlur og 
rúnir. Það var mjög hátæknilegt þarna. Við fengum 
nælu til að minna okkur á þetta. Á heimleiðinni 
hittum við Geir H. Haarde. 

Kári Kristinn Bjarnason, 5. bekk 

Skíðaferðin 
Um daginn fór ég á skíði. Það 
var erfitt út af því ég rann aftur 
á bak en mamma sagði að ég 
ætti að labba á ská. Mér fannst 
það skrýtið. Það voru lyftur 
sem maður lét milli lappanna 
og stóð um leið. Ég datt 
nokkrum sinnum því ég var 
ekki nógu fljót að láta þær á 
milli lappanna því þær toguðu 
mann áfram. Ég skemmti mér 
vel á skíðum. 

Hekla Baldursdóttir, 3. bekk 

Sagan af Kjúklingi 
Einu sinni var lítill naggrís sem hét Kjúklingur. Hann 
átti marga vini. Þeir voru oft að leika sér. Þeim 
fannst gaman að fara í feluleik.   

Haraldur Daði Þorvaldsson, 2. bekk 
 

Englasaga 
Tvær englastúlkur voru 
að leika saman á leikvelli. 
Þær fóru í rólurnar. Þá 
hittu þær engladreng. 
Hann ýtti þeim í rólunum. 

Ragnheiður Íris Ólafsdóttir,  
2. bekk 

 
 
 
 

Á jeppum í snjóinn 
Einu sinni fór ég, Erna og Vala 
með pabba í jeppaferð. Það 
voru margir jeppar eða í 
kringum 60 bílar. Það var mikill 
snjór þar sem við fórum og það 
var rosa gaman. Við fórum í 
snjókast. 

Einar Már Másson, 2. bekk 

Hetjusaga 
Fyrir 5 árum, sem sagt árið 
2002 var ég 7 ára piltur. Ég átti 
mjög flotta svarta húfu. Ég gekk með hana um allt 
og eitt sinn þegar ég var með mömmu og pabba í 
lautarferð í Laugardalnum fauk húfan af mér! Ég 
tók ekki eftir því strax, en þegar ég tók eftir því var 
hún fokin langt í burtu. Ég hljóp og hljóp eftir henni 
en náði henni aldrei. Ég lýsti eftir henni í búðum: 
Svört, cool húfa hefur týnst – ef þið finnið hana 
endilega hringið í 857...  Ég gafst aldrei upp og 
leitaði áfram í 2 ár. Svo loksins var hringt í mig. 
Sagt var að blaut, svört húfa hafi fundist ofan á 
World Class. Ég kom hlaupandi upp í Laugardalinn 
og sá að þetta var húfan. Ég man hvað ég var 
glaður! Og ennþá í dag geng ég með þessa húfu. 
Það skilar sér að sleppa aldrei voninni! 

Þórður Björgvin Þórðarson, 7. bekk 
 

Hetjan Vytautas 
Ég var einu sinni labbandi úti á götu þegar ég sá 
tvo lögreglubíla þjóta hjá. Þá tók ég sprettinn og 
hljóp á eftir báðum bílunum á 110, því miður gat 
lögreglan ekki farið hraðar. Svo stoppuðu bílarnir 
fyrir framan 12 hæða hús. Ég kíkti upp og sá að 
það var eldur á efstu hæðinni en slökkviliðið komst 
ekki upp til að bjarga fólkinu. Ég ákvað að komast 
þangað upp og bjarga fólkinu einn. Ég tók eitt hopp 
og náði léttilega upp á 12. hæð. Ég hélt mér í 
þakrennuna en þegar ég var kominn upp sá ég að 
glugginn var skotheldur og að það var aðeins hægt 
að opna hann að innan. Eldurinn kom í veg fyrir að 
fólkið gæti opnað hann fyrir mér svo ég barði í 
gluggann og hann brotnaði. Svo blés ég á eldinn 
sem var fyrir mér og hann slokknaði. Eftir það sá ég 
að þetta var eldhúsið. Þá tók ég alla fjölskylduna 
(pabbann, mömmuna og eitt ungabarn) í fangið. Ég 
gat ekki stokkið niður 12 hæða hús því e´g vildi ekki 
hræða litla barnið svo ég braut læstu 20cm títaníum 
hurðina (hvað var fólkið að hugsa að setja svona 
hurð í eldhúsið?) og hljóp með fjölskylduna í 
gegnum ganginn þar sem eldurinn náði ekki til. Ég 
opnaði hurðina að stigaganginum en það var eldur 
alls staðar á efstu hæðinni svo ég blés á hann og 
hann slokknaði. Eftir það hljóp ég með fjölskylduna 
niður stigaganginn. Ég fékk eitt heiðursmerki fyrir 
þetta og setti það hjá hinum 
heiðursmerkjunum sem eru 
um það bil 300. 

Vytautas Sipavicius, 7. bekk 

Á kafi í snjó 
Það var ósköp lítið eftir af vetrinum, 
hann fann það á sér. Hann bráðnaði 
allur og lak. Hann vissi að svona 
endaði líf allra snjókalla en hann hafði 
ekki upplifað það áður. Að upplifa það 
að þurfa að kveljast á hverjum degi var 
ekkert líf. Frekar vildi hann deyja. 

Héðan gat hann séð snjóhvíta héra þeysast um 
skóginn. Hann hins vegar gat ekki hreyft sig. Hann 
var bara hérna eineygður og kústlaus. Börnin sem 
að bjuggu hann til voru örugglega löngu búin að 
gleyma honum og öllum var líklega sama um hann. 
Áður fyrr var hann stórkostlegur með andareggja-
bláan hatt á höfði sem að nú var farinn; tvo ávala 
steina fyrir augu, rauðgula gulrót fyrir nef, þrjá hvíta 
hnappa og kúst. Stundum vildi hann óska þess að 
hann væri einhver annar en hann sjálfur. Hvað væri 
að því að vilja vera blesótti hesturinn sem að naut 
þess að lifa? Já, það væri í fínu lagi að vera hann. 
En hvað var nú þetta? Eitthvað hreyfðist og áður en 
hann vissi af voru börnin er bjuggu hann til komin að 
honum. Snjókarlinn varð svo glaður að hann ljómaði. 
Börnin byrjuðu að endurbyggja hann og þarna var 
kominn nýr hattur á hann og kústur. Hann var 
kominn með tvö augu og naut þess. Og í þokkabót 
fékk hann nýja skó. Nú gat hann gengið. En þegar 
að börnin fóru varð hann aftur einmana. Hann bjóst 
við því að byrja að bráðna á hverri stundu en í 
staðinn þá byrjaði að snjóa. Hann átti þá ekki eftir að 
bráðna en hann var samt einmana. „Hvað ert þú að 
gera hér?“ Hver var þetta? spurði hann sjálfan sig. 
„Maður á ekki að vera einn um jólin.“ Jólin voru jól og 
hann sem hélt að það væri miður mars. En hverju 
skiptir það þegar að hann gat verið með öllum 
dýrunum í skóginum um jólin. Það var besta 
jólagjöfin.     Steinunn Ólína Hafliðadóttir, 6. bekk 

Risaeðlur 
Ég sá risaeðlur úti í garði. Það var rosalega gaman. 
Ég horfði á þær en kom ekki nálægt því þá myndi ég 
verða rosalega hræddur. En mig langaði að klappa 
þeim. Svo ég fór bara inn í bíl til að geta skoðað þær 
betur. Það var ein lítil risaeðla sem var þarna en ég 
óttaðist að hinar myndu borða hana. Það eru til 
risaeðlur í sögubókum en í dag sá ég þrjár. Svo fór 
ég bara heim og fékk uppáhaldið mitt, kakó. Þetta 
var spennandi dagur.  

Samúel Björn Gunnarsson, 2. bekk 

Jólin koma 
Um jólin er snjór úti og þá getum við farið út að búa 
til snjókarl og líka snjóengil og farið í snjókast. Jóla-
hringekjuverkefni eru í skólanum og við getum farið 
á skíði og skauta og þá fæddist barn sem hét Jesú. 

Úlfur Breki Pétursson, 3. bekk 

Hetjusaga 
Vettlingabjörgun 
Þegar ég var 7 ára lítill drengur var ég hjá Gullfossi 
að leika mér þegar ég sá vettlinginn minn detta niður 
í hryllilegan gapandi fossinn. Ég stakk mér niður 
með tilþrifum og greip vettlinginn. Þá var eftir-
leikurinn auðveldur, ég skal í vatninu með minni skell 
en sundmeistari og kafaði niður í kolsvart vatnið. 
Þegar ég var kominn á svona 20 metra dýpi fann ég 
loks botninn og greip lítinn stein sem var samt 
nokkuð þungur en ég fann ekkert fyrir þunga hans. 
Þá spyrnti ég mér upp og komst af botninum upp á 
eyju og þar var hár klettur sem ég klifraði léttilega 
upp (á svona fimm mínútum) og komst aftur upp á 
klettinn þar sem ég var í byrjun. Seinna um daginn 
fattaði ég að það sem ég hélt á var hnefastór 
óslípaður demantur.  

Gísli Gíslason, 7. bekk 

Í Vestmannaeyjum 
Ég fór til Vestmannaeyja í sumar með Herjólfi. Við 
fórum á Hótel mömmu og um kvöldið fórum við niður 
í fjöru og þar var kertafleyting. 

Guðrún Jóhannesdóttir, 2. bekk 

Starfsemi Háteigsskóla 17. desember 2007 – 4. janúar 2008 

  17.-18. desember 19. desember 20. desember 
21. desember – 

3. janúar 
4. janúar  

1. - 4. 
bekkur Skv. stundatöflu. 

Viðvera kl.  
10:10 – 13:40. 
Dagskrá í sal  

kl. 12:20. 

Viðvera kl.  
11:30 – 13:30. 

Jólatré kl. 12:30. 

Jólafrí. 
Frístundaheimili 

er opið virka daga 
fyrir þá sem sótt 

hafa um. 

Skv. stunda-
töflu. 

 5. - 7.  
bekkur Skv. stundatöflu. 

Viðvera kl.  
9:10 – 12:30. 
Dagskrá í sal 

kl. 10:30. 

Viðvera kl.  
10:00 – 12:00. 

Jólatré kl. 11:00. 
Jólafrí. Skv. stunda-

töflu. 

 8. - 10. 
bekkur Jólapróf skv. próftöflu. 

Viðvera kl.  
9:10 – 12:30. 
Valverkefni. 

Kl. 8:45 í skóla. Kirkja 
kl. 9:00. Jólastund í 
skóla til kl. 11:00. 

Jólafrí. Skv. stunda-
töflu 

 

�        Spakmæli mánaðarins:         
Bros:  

Ljós í andlitsglugganum sem sýnir  

að hjartað er heima. 


